GRISEN SOM VILLE TIL HIMMELS

Av Hans Sande

Roller:

Gylte

Sylte

Kotte

Skinkoline

Purka

Bonden

Bondeengelen (spela av bonden)

Første engel (kan spelast av Skinkoline)

Andre engel (kan spelast av Kotte)

SCENE 1: I bingen

(Grisebinge med trau. På veggen heng fjøskleda til bonden og bondekona. Ein høgtalar for radiooverføring. Resten av fjøset er mørkt.

I bingen søv purka og dei fire unggrisane oppå kvarandre. Det er hangrisane Gylte og Kotte, og hogrisane Sylte og Skinkoline. Dei drøymer, rykkjer til, skubbar i kvarandre. Gylte vaknar først. Han strekkjer seg, ruslar rundt på alle fire, lyer etter bonden, men høyrer ingen ting. Han prøver å kome seg opp på to, greier det til slutt og bukkar mot publikum. Sylte vaknar (av applausen) medan Gylte syng. Ho går gjennom det same ritualet som han, kjem seg på to og fell inn i song. Kotte vaknar, syng andre vers medan Skinkoline går gjennom ritualet.

Til slutt står alle fire på to og syng. Sylte dirigerer med eit langt halmstrå.)

Hallo, eg heiter Gylte

eg va ein vanleg gris

Eg rusla rundt og grynta

grynt på grisevis

Men smått om senn

kom tunga mi på gli

No kan eg skravle

sånn som skravla di


Vi e fire glade grisar


Og eg e grisen Sylte (reiser seg)


Eg kan ikkje hinke Paradis


og ikkje gå på stylte

Vi kan ikkje gå på stylte

men veit du ka vi kan?

Vi kan labbe

rundt og jabbe

som kone og som mann!

O-oops! Eg heiter Kotte (reiser seg)

eg va ein vanleg gris

Eg gjekk på alle fire

og grov på grisevis

Men smått om senn

så kom eg meg på to

Kom hit og sjå

kor flink eg e blitt no!


Vi e fire glade grisar


Og eg e Skinkoline


Eg kan ikkje hinke Paradis


og ikkje gå på line

Vi kan ikkje gå på line

men veit du ka vi kan?

Vi kan labbe

rundt og jabbe

som kone og som mann!

(Bråk utanfor, lyset blir slått på)

Gylte: 

Hysj, han kjem!

(Grisane dett ned på alle fire, gryntar og grev i skiten, ”oppdagar” bonden og spring bort til trauet der dei blir ståande utolmodige og kvine. Bonden kjem listande inn med ei bøtte i handa.)

Bonden: 

Eg syns eg høyrde nokon som song. 

(Nynnar) 

Kan det vera frå radioen? 

(Legg øyret innåt radioen, ristar på hovet, ser forskande på grisane, så slår han om, kler på seg fjøsfrakken)

Koss går det med dokke, syltelabbane mine?

(Tømer oppi)

Å, no e de så runde og trivelege som... marsipangrisar. Det e nesten så eg får lyst til å ta meg ein bete. Nam nam!

(Plukkar på dei, grisane hyler og slåst om maten)

Ta det med ro, det e nok til alle. Ingen gris skal gå svolten her i garden.

(Klør Gylte, som stoppar opp og ser på bonden)

No må du eta du og, Gylte, det e snart jul, veit du.

(Gylte ser spørjande på han)

Nei, har du sett, eg trur grisen e interessert i jula. Jula veit du, det e masse god mat,

(Kjenner på Gylte, som blir brydd)

og alle e glade. Du har vel høyrt om jula her på radioen og, du Gylte,

(Skrur på, julemusikk)

som e så klok.

(Ler)

Så klok ein gris!

(Bonden nynnar, drøymer seg vekk)

Jula ja, og englane oppi himmelen. Du veit koss englane ser ut?

(Gylte nyfiken)

Kvite kle, langt gult hår. Og venger... venger av purt gull... Der oppe går dei og syng julesongar heile året, og der e kona mi, ho Marta, ho går i lag med die, att og fram...

(Tørkar ei tåre)

Du hugsar ho Marta?

(Gylte nikkar)

Ho går rundt i nyvaska kle kvar dag, og kanskje ho e komen med i engleballetten!

(Han dansar med unggrisane etter seg utan at han merkar det: Så ser han grisane, kjem til seg sjølv, skrur av radioen)

Der dansar ho rundt med englane, mens eg sit her i lag med… grisane!

(Sparkar til bøtta, grisane skvett unna)

Kom Gylte!

(Gylte utrygg, kjem, bonden klør han)

Det blir ei trist jul for oss i år.

(Kjenner på Gylte, sukkar, reiser seg, tar bøtta, hengjer av seg frakken og går. Grisane reiser seg på to, kviskrar, snakkar så vanleg)

Kotte:

Stakkars bonden, han lengtar etter kona si.

Sylte:

No har han berre oss.

Skinkoline:

Ikkje rart han steller fint med oss.

Kotte:

Og gir oss masse god mat.

Skinkoline:

Snart e det jul, Kotte! Då får vi endå meir!

Kotte:

Å Skinkoline, kor eg gler meg!

(Dei dansar, får Sylte med seg)

Å kor vi gler oss! Å kor vi gler oss! Kom igjen, Sylte! Å kor vi gler oss! Kom igjen, Gylte! Å kor…

Gylte:

Han såg så rart på meg… Og så kneip han!

Sylte:

Det som e så godt!

Skinkoline:

Alltid e det du som stiller deg nærmast!

Kotte:

Alltid e det deg han skal knipe!

Gylte:

Eg forstår ikkje ka som e meininga med jula.

Sylte:

Forstår du ikkje det?

Skinkoline og Kotte:

”Du Gylte, som e så klok. Så klok ein gris!”

Sylte:

Meininga e at alle e glade og får masse god mat.

Gylte:

Eg trur ikke de forstår det, de heller!

Dei tre:

Forstår ikkje vi?

(Ler)

Gylte:

Koffor kjem han med så mykje god mat?

Dei tre:

Fordi han e snill snill snill!

Kotte (til Skinkoline):

Sant, han e snill, bonden?

Sylte:

Tenk, å snakke stygt om bonden!

Kotte og Skinkoline:

Vi vil vera gode grisar

vi vil syngje bondens pris!

Gylte:

Eg har ikkje sagt noko stygt!

Sylte:

Det var no like før!

Kotte og Skinkoline:

Kom, så syng vi!

Sylte:

(Grip halmstrået)

Blir du med, Gylte?

Song:

Alltid nok av mat i bingen

alle magar står på spreng

Stem no i, stå tett i ringen

La oss syngje vårt refreng:


Vi vil vera gode grisar


vi vil syngje bondens pris


Aldri sparkar han og risar


Å, han e vår overgris!

Mat i bingen, det e tingen

Det e tingen for ein gris

Bonden klør oss godt med fingen

Her har vi vårt Paradis


Vi vil vera gode grisar


vi vil syngje bondens pris


Aldri sparkar han og risar


Å, han e vår overgris!


Overgris – supergris


super – over – over – super


superoversupergris!

(Gylte må motvillig falle inn på plass i songen, men er mest oppteken av å få liv i purka)

Gylte:

Eg må spørje deg om noko.

Purka:

Grynt.

Gylte:

Høyr etter då! E det sant, det om jula?

Purka:

Jadå, det e sant, alt saman.

(Knip augo igjen, og pratar i søvne)

Gylte:

Ka då, ka e det som e sant?

Purka:

Ikkje plag meg!

Gylte:

Fortel meg om jula, ver så snill, purkemor!

Purka:

”Purkemor”? Sa du ”Ver så snill, purkemor”?

(Gylte nikkar)

Ka var det du lurte på?

Gylte:

Det om jula.

Purka:

Jula e ikkje noko for grisar.

Sylte:

Sant jula e masse god mat?

Purka:

Masse god mat?

Dei tre:

Ja, masse god mat!

Purka:

Masse god matg, ja, men ikkje for dokke!

Dei fire:

Ikkje for oss?

Purka:

Nei, de treng ikkje meir mat de, etter jul.

Skinkoline og Kotte: Treng vi ikkje mat?

(Ler)

For noko tull!

Kotte:

Eg trur det går heilt rundt for gamla.

(Snur seg vekk, prøver å leike)

Gylte:

Koss kan vi leve då, viss vi ikkje får mat?

Purka:

Jula e berre eit pang!

Sylte:

Eit pang?

Skinkoline og Kotte:

Eit pang? Eit pang?

(Prøver å leike vidare)

Purka:

Eit pang, så e det ikkje meir!

(Knip augo igjen)

Gylte:

Men forklar deg, då. Eit pang, ka e det for noko?

Purka:

Veit de koffor grisane aldri ønskjer kvarandre godt nyttår?

Dei fire:

Nei???

Purka:

Det kan de lure på.

(Legg seg til å sove igjen)

Skinkoline:

Fordi…

Kotte:

Fordi… Forstår du det? 

(Ser på Sylte)

Sylte:

Nei.

(Alle ser på Gylte)

Gylte:

Eg forstår det… nesten.

Skinkoline:

No orkar eg ikkje høyre meir på han der professoren!

Kotte:

Vi som hadde det så triveleg.

Skinkoline:

Kom Kotte, så leikar vi!

Kotte:

Sisten?

Skinkoline:

Ja, sisten! Kem har han?

Gylte:

Eg har det!

Skinkoline og Kotte:

Gylte har han! Kom Sylte, spring!

(Dei spring, men Gylte held Sylte igjen og kviskrar)

Sylte:

Dek kan ikkje vera sant! Han som e så snill.

Gylte:

Han e berre eit menneske, veit du.

Skinkoline:

Ka e det no?

Sylte:

Gylte trur at bonden kjem til å…

Kotte:

Klipe oss, eller? Klø oss?

Skinkoline:

Sei det då!

Sylte:

Eta oss!

(Skinkoline og Kotte hyler og prøver å kome seg unna)

Gylte:

Eta oss.

Sylte:

(Dirigerer og seier stivt fram)

Vi vil vera gode grisar

Vi vil syngje bondens…

Gylte:

Ikkje plag dei…

Sylte:

”Masse god mat!” snakka han om. Kor dumme vi har vore!

Gylte:

”Masse god mat”. Det e noko som ikkje stemmer her.

(Peikar mot purka)

Sylte:

Du meiner…?

Gylte:

Sjå på alt det flesket. Det e ”masse god mat”!

Sylte:

Skal vi spørje ho?`

Purka:

La meg vera, eg drøymde så godt…

Sylte:

Mat! Du må eta, mor!

Purka:

Eta.

(Kjem seg opp)

Ja, eg må eta!

Gylte:

Du, viss jula berre e eit pang… for oss grisar…

Purka:

Hm?

Gylte:

Koffor tek han ikkje deg?

Purka:

Fordi… einkvan må bli igjen for å lage nye ungar. Nye ungar, til neste jul.

Skinkoline og Kotte: Fritt for det!

Kotte:

Eg sa det først!

Skinkoline:

Du då, din galtunge, du kan vel ikkje lage ungar!

Kotte:

Kan eg ikkje det!

Purka:

Einkvan må bli igjen, og det blir altså eg. Det e eg som må stå for alt saman. Paringa med galtegris, og… Det e meg de syg på, meg de trør på, meg de hyler rundt øyra på. Og det e eg som blir liggjande åleine igjen til slutt. Åleine… til slutt.

(På gråten. Syng purkesongen)

Du ser på meg, du ser vel berre fett

Å vere purke, det e ikkje lett

Nei, det e tungt å vera purke

tungt å vera mor

når ungane blir borte

på eit julebord


Å å tungt å vera purke


purkeliv e trist


Difor e ei purke


alltid pessimist

Han galtegris har tjue purker til

Han e så snar, han får det som han vil

Nei, det e tungt å vera purke

alt e berre gnål

For galten e eg berre

to skinker og eit hol


Å å tungt å vera purke


purkeliv e trist


Difor e ei purke


alltid pessimist

Å vera purke, det e ingen leik

Du ser på meg, du ser vel berre steik

Men det du ser e berre utanpå

Langt inni draumen leikar mine små

Der e det godt å vera purke

godt å vera mor

Der blir ingen borte

på eit julebord


Å å godt å vera purke


purkeliv e lett


Ungane og galten


og eg søv tett i tett!

(Alle unggrisane lyer intenst, held seg for øyro på refrenget om julebord, osv. Purka går og legg seg etter songen. Skinkoline og Kotte er livredde og klamrar seg til kvarandre)

Sylte:

Slutt med den sytinga! Vi kan ikkje berre gje oss over! Vi må leggje ein plan!

Kotte:

Ein plan? Ka e det for noko?

Skinkoline:

Det e Gylte som har skulda. Han med alle dei dumme spørsmåla sine.

Kotte:

Vi som hadde det så triveleg!

(Skubbar til Gylte)

Skinkoline:

Vi som hadde gledd oss sånn!

(Skubbar han tilbake)

Kotte:

Han har øydelagt heile jula for oss!

Sylte:

Slutt å krangle! Vi må grave oss ut!

Skinkoline og Kotte:

Det nyttar ikkje. Vi e ferdige!

Sylte:

Gylte, kom du då! Gylte!

Gylte:

Ikkje forstyrr meg!

Sylte:

Ka e det du driv med?

Gylte:

Eg ber, eg har tenkt meg til himmels!

Sylte:

Til himmels?

(Ler oppgitt)

Gylte:

Hugsar du ikkje bonden fortalde, - det om englane, gullhår og kvite kle og fin julemusikk heile året.

Sylte:

Og så venger på ryggen… he?

Gylte:

Av purt gull! Trur du eg blir fin?

(Lyset blir slått på i bakgrunnen, bonden kjem)

Sylte:

No kjem han!

(Grev som besett)

Sjå her, kom og hjelp meg. Slutt med det tullet!

Bonden:

Jaja, gullgrisane mine, så e det jul igjen. Kven skal eg ta først? Nei, sjå på Gylte! Ligg han ikkje der og søv! Ja, berre sov du, så lenge det varer. Eg får ta ein av dei andre først. Ikkje godt å veta kva som er best, å vera først eller sist. Skal vi sjå… kven e det som leikar struts? Sylte! Det ser eg på halen. Ka i all verda e det ho held på med? Der har vi to gode grisar! Kotte!

(Kotte skrik og klamrar seg til Skinkoline som prøver å frigjere seg)

Skinkoline!

(Ho skrik og klamrar seg til Kotte)

Gissegissegiss!

(Går mot dei, dei slepper taket i kvarandre, spring rundt bonden og klamrar seg til kvarandre igjen)

Så de vil leike sisten?

(Kotte smiler, slepper taket i Skinkoline og spring rundt med bonden etter seg)

Sisten! Du har han!

(Kotte snur og spring etter bonden, - som brått snur seg mot han med opne armar, grip han og går. Skinkoline grip tak i Kotte for å halde han igjen, bonden tek ho og. Gylte opnar augo, lukkar augo og ber vidare. Sylte stikk hovet opp av holet, skubbar til Gylte så han trillar rundt)

Sylte:

Gje deg no med det tullet! Ser du ikkje at dei e borte? Kom og hjelp meg, så greier vi det!

Gylte:

Men Sylte, eg greidde det nesten!

Sylte:

Ka då?

Gylte:

Å flyge! Å flyge til himmels. Eg såg englane, eg høyrde musikken!

Sylte:

Sei meg, e du blitt heilt sprø… i svora?

(Rasande, spring tilbake til holet, grev vidare medan Gylte ber. Fokus på han, dempa kor ut av mørket)

Song:

Gylte gris vil ikkje bli

ribbe rull og sylte

”Eg vil til himmels!”

gryntar grisen Gylte


Han veit at han blir stjernegris


men han veit kje kor


Blir det oppi Paradis


eller på julebord?

Gylte gris vil ikkje bli

sprø og svidd i svora

”Eg vil til himmels!

Ta meg bort frå jorda!”


Han veit at han blir stjernegris


men han veit kje kor


Blir det oppi Paradis


eller på julebord?

SCENE 2: GYLTE DRØYMER AT HAN ER I PARADIS

(Dei same kulissane som i bingen, men alt i himmelsk prakt. Musikk: Gloria av Vivaldi. Tre englar med langt, gult hår kjem dansande. Den eine engelen kan vere bonden (Bondeengelen). Dei ser ikkje Gylte som framleis ligg i halvmørket og ber, han vaknar sakte, og englane dansar ut)

Gylte:

Eg e fri! Eg greidde det! Eg kom meg bort frå bingen før bonden tok meg! Sjå på meg, kor fin eg e blitt.

(Ser forvirra etter vengene sine, finn dei på golvet og spenner dei på seg)

Engelen Gylte, med venger av puraste gull!

(Dansar ballett)

Tenk om dei andre hadde vore her no, kor artig vi skulle hatt det! Sylte og Skinkoline og Kotte og eg i Paradis! Skal vi leike sisten? Gylte har han!

(Spring, leikar, ler og gir opp)

Æsj, kor kjedeleg! Ingen andre grisar. Det må iallfall vere andre englar her. Hallo!

(Musikken stig i styrke, dei tre englane kjem dansande, vakkert, men etterkvart einsformig, dei kjedar seg. Ei klokke ringjer, og dei skrur av seg englesmila og sig saman)

Andre engel:

Endeleg ferdig for i dag!

(Drar av seg ballettskoa, skitne tær og store gnagsår kjem fram)

Sjå koss eg ser ut!

Første engel:

Ja, du burde vaske deg av og til!

Andre engel:

Ikkje det! Sjå gnagsåret!

Første engel:

(Bles på)

Stakkars englebassen min!

Andre engel:

Au, ikkje blås så hardt!

Bondeengelen:

(Set på plaster)

Håper du blir bra igjen til i morgon tidleg.

Andre engel:

Eg blir aldri bra igjen. Føtene mine får jo aldri vere i fred! Danse og danse til seint på kveld!

Første engel:

(Pakkar ut nista som liknar brødskiver, men der kålrabi)

Og så desse brødskivene!

(Knaskar)

Bondeengelen:

Sjå her har du eit egg til pålegg!

(Deler ut)

Andre engel:

Egg? Kor har du fått det i frå?

Første engel:

Har du begynt å verpe?

(Kaklar og slår med vengene)

Andre engel:

(Knaskar)

Egg, du liksom! Det her e jo ei potet!

(Kastar på Bondeengelen)

Gylte:

Får de ikkje skikkeleg mat?

Første engel:

Neidå. Alltid det same kaninforet! Poteter og kålrabi og 

Andre engel:

Kålrabistappe og

Første engel:

Potetstappe!

Andre engel:

Vi går til streik!

Første engel:

Vi nektar å danse viss vi ikkje får skikkeleg mat!

Andre engel og Første engel:

Vi vil ha kjøt! Vi vil ha kjøt!

(Bondeengelen snusar)

Andre engel:

Jaja, eg skal vaske tærne!

Andre engel og Første engel:

Vi vil ha kjøt!

Bondeengelen:

Det er ikkje tærne… det er noko anna!

(Alle snusar, Gylte snusar og, heilt til dei kjem oppi ryggen på han og prikkar i han. Alle kvepp til)

Ein gris!

Gylte:

Hei hei… eg heiter Gylte… eg var ein vanleg… de har kanskje ikkje sett ein gris før… med venger?

(Englane strekkjer hendene varsamt fram, så blir dei meir og meir oppglødde, grip grådig rundt Gylte og syng til tonar av ”Oh, when the Saints”)

Bondeengelen: 


Ein stjernegris

Andre engel og Første engel:
I Paradis!

Alle:




Å Herregud, no ser vi syner:






Ein stjernegris i Paradis!

Bondeengelen: 

E du ein heilt vanleg gris?

Gylte:

Ne... Ja!

Englane: 

Hallelujah!

Andre engel:

Av kjøt og blod?

Gylte:

Ja!

Englane:

Hallelujah!

Første engel:

Men koffor e du komen hit til Paradis?

Bondeengelen:

Hallelujah!

Gylte:

Fordi det var nokon som ville ete meg!

Første engel:

Ete deg?

Gylte:

Først kom han og tok Kotte og Skinkoline…

Bondeengelen og Andre engel:

Kotte og Skinkoline…

Første engel:

Ville han ete deg? Det e det verste eg har høyrt!

Bondeengelen og Andre engel:

Ja fy og fy!

Første engel:

Du som e så fin ein gris!

Gylte:

Syns du det? Syns du eg passar til å vera gris i Pardis?

Bondeengelen og Andre engel:

Sjå på dei låra! Har du sett sånne skinker?

Gylte:

Då får eg altså bli her?

Første engel:

Jadå jadå.

Bondeengelen:

Men først må vi prøve deg!

Andre engel og Første engel:

Jaha, først må vi prøve deg!

Gylte:

Ka går prøven ut på?

Andre engel og Første engel:

Prøve om du e god nok!

(Vil gå laus på Gylte, men Bondeengelen skubbar dei unna)

Bondeengelen:

Kjære Gylte! Du e den første grisen som har sleppt inn i himmelen.

Andre engel og Første engel:

Hallelujah!

Bondeengelen:

Det må feirast! Og du blir heidersgjest!

Gylte:

Heidersgjest i himmelen! Steikje kor heldig eg e!

(Dei kler han i Heidersdrakta, syng og dansar rundt han, Gylte syng med. Så stig han framover mot publikum mens englane ber bordet etter han)

Song:

Å heldigvis

ein heldiggris

Ein heldiggris i Paradis

Å Herregud, det skal bli livat

Ein heldiggris i Paradis!

Ein kjempefest

med heidersgjest

Ein kjempefest med heidersgjest

Å Herregud, vi skal bli stappa

med Gyltegris som heidersgjest!

Gylte:

Ein to tre, ein to tre. E det ikkje noko som manglar?

Bondeengelen:

Høyrde de? Han spurde om det ikkje e noko som manglar!

(Dei ler rått)

Andre engel:

Ka skulle det vera?

Første engel:

Vesle gissegiss?

Gylte:

Skal det ikkje vera… vera… gaflar?

Bondeengelen:

Nei, koss kunne vi gløyme det? Hent dei, du Gylte!

(Gylte kjem med gaflane)

Då seier eg velkomen til bords!

Gylte:

Men… maten!

(Dei løfter Gylte opp i lufta, svingar han rundt mens dei syng)

Song:

Alltid nok av mat i gryta

Herre gir oss alt vi treng

Aldri klaga, aldri syta

La oss syngja vårt refreng


Vi vil vera gode englar


Vi vil syngje Herrens pris


Han som henta opp frå jorda


hit til oss ein himmelsk gris!

Gylte:

Nei! Slepp meg! Eg vil heim til bingen!

Bondeengelen:

Du e for god til det, Gylte!

Andre engel og Første engel:

Mmm, vi ønskjer deg evig liv! Så vi kan ete deg på nytt og på nytt!

Gylte:

Nei! Det e ikkje slik i himmelen!

Andre engel:

Ka veit du om det?

Gylte:

Eg har høyrt det. På radioen!

Bondeengelen:

(til publikum)

Syns ikkje dokker vi skal ta han Gylte oppi gryta vår? Men sjå no, kor rund og god han e! Han kan sitje oppi der, og så kan vi ete han, og neste dag e han like heil igjen!

Andre engel:

(Riv av han vengen)

Slik e det å vera gris i Paradis!

Første engel:

Det e ikkje noko farleg. Det e akkurat som killekillekill.

(Kitlar Gylte med gaffelen)

Gylte:

Hjelp, hjelp! Sylte, Sylte! Kom og hjelp meg! Sylte!

(Ei himmelsk ekkostemme svarar ”Gylte!” kvar gong han ropar Sylte. Gylte spellar seg fri, landar på golvet og kryp saman i bønepositur mens han ropar på Sylte. Englane vik unna etterkvart som ropet frå Sylte blir sterkare. Fokus på Gylte som er tilbake i bingen. Sylte står over han og riv i han slik som englane nettopp har gjort)

Sylte:

Kom igjen, din snorkegris, vi må skunde oss før det e for seint!

(Sylte spring inn i holet ho har gravd, men Gylte er framleis ikkje heilt vaken og blir liggjande)

Gylte:

For seint? E det ikkje for seint?

SCENE TRE: TILBAKE I BINGEN

Gylte:

Det var berre ein draum. Alt e som før. Der e purka. Og der e trauet. Kom igjen, så et vi!

(Spring fram)

Men kor e dei andre? Sylte! Kotte! Kom fram! Skinkoline! Purkemor, du må vakne!

Purka:

Grynt.

Gylte:

Vakne!

Purka:

E det deg igjen, din masegris.

Gylte:

Kor e dei? Eg ser dei ikkje!

Purka:

(Forstår og knip augo igjen)

Det e jo jul, har du ikkje forstått det. Eg drøymde så godt. At eg gjekk ute i graset i lag med alle ungane mine, hundrevis av ungar, stor og små, og så alle ungane til ungane mine, tusenvis av grisar og eg – i graset. Og så kom galten… Hei Galtegris, å, har du god tid i dag?

Gylte:

(Spring att og fram)

Har bonden teke dei?

Purka:

Gode Galtegris…

(Syng)

Der e det godt å vera purke osv.

Gylte:

Vi må finna på noko! Du kan ikkje berre liggje der! Du har berre meg igjen no!

Purka:

(Sukkar)

Vi kan gå og ete litt. Det hjelper. Kom og et du og, Gylte, så ordnar det seg.

(Ho eg og legg seg. Gylte trykkjer seg inn i ei krå og jamrar namna på dei tre som er borte. Eitkvart rører seg bak han, han kvepp til. Sylte dukkar fram, dei omfamnar kvarandre)

Gylte:

Å salti Sylte, eg trudde han hadde teke deg?

Sylte:

Koss kunne du tru det? Kjende du ikkje at eg sleit i dag i sta? Det var jo eg som vekte deg!

Gylte:

Vekte meg? Eg trudde det var englane…

Sylte:

Englane?

Gylte:

Eg trudde det var englane som ville ete meg!

Sylte:

Haha! Det var på tide du komdeg ned på jorda igjen!

Gylte:

Men kor e Kotte og Skinkoline? Har dei òg gøymt seg?

(Han leitar og ropar heilt til han oppdagar at Sylte står i ro. Trist)

Å kjære Kotte…

Sylte:

Koffor måtte…

Gylte:

du døy?

Dei syng:

Du som var den største

den største optimisten

du ville leike sisten

men du vart den første

Gylte:

Å Skinkoline…

Sylte:

Koffor måtte…

Gylte:

du døy?

Dei syng:

Du ville berre leike

og stoppe for å ete

No har du stoppa heilt

blant erter og potete

Å Skinkoline

Koffor måtte du døy?

Du som ville springe

rundt og ha det skøy

Skinkoline og Kotte

Koffor måtte koffor måtte’

de døy?

De som ville springe

rundt og ha det skøy?

(Lyste kjem på i bakgrunnen. Bonden kjem)

Sylte:

Bonden!

Gylte:

Kor skal eg gjera av meg? E det plass til meg og inni den gropa?

Sylte:

Ka trur du?

Gylte: 

Eg veit ikkje! Men Sylte, får eg lov å gøyme meg inni der?

Sylte:

(Til publikum)

Ka syns de? Skal vi la han Gylte få lov til å bli med inn i holet?

Gylte:

No kjem han!

Bonden:

Kor i alle dagar e det blitt av fjøskrakken min?

Sylte:

No e det bestemt. Du får lov! Skund deg!

(Gylte kryp inn, men blir ståande fast)

Dæven, han sit jo fast!

(Til publikum)

Koss skal vi få han ut? Svar då! Det var jo de som sa han skulle krype inn! Spar i frå, Gylte, så skal eg dra! Spark i frå! Nei, med framføtene, så klart! Der!

(Sylte utvidar holet, kryp først gjennom og kjem ut på andre sida av gjerdet)

No stikk vi av! Vi rømer frå heile garden!

(Opnar døra og kikar ut)

Gylte:

Brrr. Vi kjem til å fryse i hel! Få igjen døra!

Sylte:

Sjå her, fjøskleda til Marta og bonden!

(Dei går ut i kulda og står der og kler på seg mens bonden kjem fram til bingen)

Bonden:

Jaja Gylte, no e det din tur. No e tida komen. Eg tenkte eg skulle spare deg til slutt, men når Sylte har stukke av, så må nok du til pers... Nei, ka svarten?? Har grisane lært seg å flyge, eller… Eller e det du, som har ete opp ungane, ditt svin! Døra står på gløtt. Håpar dei ikkje har kome seg ut den vegen. Her e jo grisespor i snøen! Dei kjem til å fryse flesket av seg. Gylte og Sylte i lag… Det e to luringar. Unnskyld at eg var frekk med deg i sta. Eg vart berre så forbanna. Men no… Stakkars grisungar. Og stakkars deg, purkemor… Stakkars meg. Stakkars alle som e åleine.

(Bonden går og legg seg til borte hos purka med hovet på magen henner, han syng)

Song:

Eg e einsam i verda

Sei meg ka skal eg gjera

når alle mine kjære går bort?

Nei, eg kan berre drøyme

og prøve å gløyme

alt det eg aldri får gjort

Eg ville leite og finne

ei tankefull kvinne

som kunne gå i fjøsen med meg

Eg har ho Marta så kjær

men ho e ikkje her

Eg kjenner berre varmen av deg

Så blei det oss to igjen

du e ein underleg ven

men du e her, og du held iallfall ut

Du har levd mange år

og eg trur du forstår

koss det e å vera einsam bondegut

(Purka syng andrestemma utan at han merkar det)

Eg e einsam i verda

Sei meg ka skal eg gjera

når alle mine kjære går bort?

Nei, eg kan berre drøyme

og prøve å gløyme

at livet mitt e langt og alt for kort

(han reiser seg og går)

SCENE 4: HEIME HOS BONDEN

(Julepynta stove med ei dør ut til kulda, ei dør inn til kjøkenet. Foto av bonden og Marta, eit anna av premiegrisen. Julemusikk på radioen. Julemat på kjøkenet: Svineribbe, kålrabistappe og poteter, flatbrød og juleøl. Bonden har dekt på til to. Han pyntar juletreet og snakkar med den usynlege Marta)

Bonden:

Send meg den raude kula! Og så har eg kjøpt,

(Tek fram ei øskje)

gjett! Ny stjerne!

(Set ho på plass)

Fin, ka? Så e det jul igjen. Med juletre.

(Slær på lysa)

Julemusikk.

(Slær på radioen)

Og julemat!

(Hentar inn)

Og julestemning…

(Set seg trist til bords)

Julestemning.

(Opnar ei ølflaske)

Nei, no skal vi ikkje sitje her og vera triste. Forsyn deg med kålrabi, Marta. Litt til, du e blitt så tynn i det siste at eg nesten ser tvers gjennom deg. Å for ei saftig ribbe!

(Mistar matlysta)

Du lurer vel på koss det går med dyra våre? Hesten har eg selt. Og grisane? Jau då, purka ligg der som før. Så hadde eg dei fire grisungane, veit du.

(Ler)

Eg hadde endåtil namn på dei. Det var den langrygga Kotte, han selde eg til presten. Så var det ho Skinkoline. Skinkene… i frysen, og så…

(Peikar på ribba)

resten har eg her. Men no skal du høyre, Marta. Då eg kom for å hente den tredje grisen; det var den snusfornuftige Sylte, då var ho vekk!

(Gylte og Sylte kjem fram i kulda på utsida av huset medan bonden pratar. Dei frys og e redde)

Eg til å leite både høgt og lågt, men eg måtte berre gje opp. Til slutt kom eg for å hente den fjerde gode grisen, det var han Gylte, den klokaste av alle. Eg hadde spart han til slutt… men då var han vekk, han og! Ka du trur? To nakne grisar som blir borte midt på svarte vinteren. I denne kulda!

(Sylte kikar inn. Bonden sit trist og pirkar i maten)

Gylte:

Ser du noko?

Sylte:

Kor fint! Juletre! Og levande lys!

Gylte:

Levande lys? Ka med levande folk?

Sylte:

Ja, der e bonden!

Gylte:

Ka for ein bonde?

Sylte:

Bonden vår!

Gylte:

Få sjå! Der sit han! Et og kosar seg.

Sylte:

Der e jo løa vår, med grisefjøsen og alt!

Gylte:

Vi har gått i ring! Eg som trudde at vi gjekk sørover. Mot sola og varmen.

Sylte:

Vi har gått og gått til inga nytta!

Gylte:

Då kan vi jo gå inn i grisefjøsen og varme oss!

Sylte:

Aldri i livet!

Gylte:

Koffor ikkje?

Sylte:

Har du gløymt koffor vi stakk av? Han kjem jo berre og tek oss! Og slaktar oss.

Gylte:

På julafta? Trur du det?

Sylte:

Ka trur du?

Gylte:

Skal vi berre stå her då, til vi frys i hel?

Sylte:

Kanskje vi skal våge oss til å banke på?

Gylte:

Banke på? E du galen?

Sylte:

Sjå kor koseleg det e der inne. Sikkert godt og varmt, og mat på bordet.

Gylte:

Ikkje sei meir.

(Til publikum)

Ka trur de? Skal vi våge?

Sylte:

Vi e jo utkledd.

Gylte:

Han kjem til å kjenne oss igjen på frakkane. Men ka skal vi finne på? Eg frys så eg…

Sylte:

Vi kan snu dei! Sånn!

(Drar skautet/huva ned i augo)

Trur de han kjenner meg igjen no?

Gylte:

Syns de eg liknar på ein gris? Ka syns du, Sylte?

Sylte:

Nei då, du liknar ikkje på ein gris. Frakken dekkjer jo halen.

Gylte:

Men han ser jo føtene! Han ser at vi har griselabbar!

Sylte:

Ka skal vi gjera med det?

Gylte:

Hadde vi hatt to par sko…

Sylte:

Vi kan banke på… og spørje om vi kan få låne…?

Gylte:

No har eg det! Vi berre bøyer litt i knea, sånn!

Sylte:

Ka trur de no, ungar? Trur de han kjem til å kjenne oss igjen?

Gylte:

Ikkje? E det sikkert, det?

(Dei kikar inn glaset og går til døra i bakgrunnen)

Bonden:

Ja, så sit vi her då, Skinkoline. Du var glad i mat, du, heilt til det siste…

(Det bankar på)

Ka var det? Kjem det nokon hit? På sjølvaste julafta?

(Det bankar igjen, han spring til døra)

Nei! E det framande? Kom inn, kom inn i varmen! Det var då triveleg, det e ikkje ofte det kjem folk forbi her no for tida. Kom inn, kom inn! De e jo heilt blåfrosne, stig på, stig på!

Gylte:

Vi gjekk oss vill.

Sylte:

Og så tenkte vi at.

Bonden:

Ja, kjære vene, set dokke bortåt omnen. Gå ute i denne kulda, og så tynnkledde! Det e ikkje vettimannsferda! Eg skal hente meir kle til dokke. Sjå her, ein kjole etter ho Marta. Og du, du kan få låne ein gensar og eit par tøfler. Frys de på beina? Få sjå? Vil de låne eit par sokkar?

Gylte:

Neinei, det greier seg, det her.

Bonden:

Jaja, eg skal snu meg vekk mens de skifter.

(Grisane kler seg nakne og kler på seg igjen, fomlar med kleda)

Kan eg snu meg no?

Gylte og Sylte:

Neiiii!

Bonden:

No då? Eg e så spent på om kjolen passar! No?

Sylte:

Nei nei, vent litt til. No kan du snu deg!

Bonden:

Å kor fine de vart! Eg kjenner dokke nesten ikkje igjen! Ja dette var triveleg. Har sat eg åleine på julekvelden. Med juletre og…

Gylte:

For ei fin julestjerne!

Bonden:

Syns du det, du og?

Sylte:

Og så fin musikk!

Bonden:

Og masse god mat har eg. Ja, de e vel svoltne?

(Grisane nikkar og ser grådige på maten, heilt til dei oppdagar ribba)

Gylte:

Ka e det der for noko?

Bonden:

Hm?

Sylte:

Det brune der?

Bonden:

Svineribba, så klart. Det e jo jul, ikkje sant? Høyr på denne svora!

(Bankar med gaffelen)

Her, forsyn dokke!

Gylte:

Vi et ikkje slikt.

Bonden:

E de vegetarianarar?

Sylte:

Vege? E vi det?

Gylte:

Ja, det e vi!

Sylte:

Ja, det e vi! Vi et berre potet.

(Bonden sender)

Gylte:

Og kålrabistappe!

(Bonden sender)

Sylte:

Og flatbrød, takk!

(Han sender)

Bonden:

Så de e vegetarianarar? Ja, det e rart for meg og. Eta sine eigne… Eg var nesten begynt å bli glad i dei, grisane. Slik e det å gå åleine, dag etter dag. Glad i grisar! Ja, eg e det! Det var fælt å slakte dei to. Først Kotte, han med den lange ryggen. De skulle høyrt koss han skreik. Har de høyrt koss grisen skrik, når han forstår at han skal takast? Han skrik så det går gjennom merg og bein!

Gylte:

Men koffor gjorde du det då?

Bonden:

Det var nesten så eg forsto ka han ropte: ”Ikkje gjer det! Ikkje ta meg! Du har lurt meg heile tida!”

Gylte:

Men koffor…?

Bonden:

Eg selde han til presten. Og kjøpte meg julestjerne… og juleøl. Presten vår e så glad i kotelettar. Så var det Skinkoline, ho med dei gode låra.

Sylte:

Ka ropte ho, då du tok ho?

Bonden:

”Ikkje send meg bort frå garden! Lov meg det! Du skal ete meg!” Eg trur eg forstår grisemål…!

Sylte:

Det e fordi du e så glad i oss, eh glad i dei!

Bonden:

Trur du det? No tenkjer eg berre på dei to stakkarane som e ute i kulda.

Sylte:

Dei greier seg sikkert. Ikkje sant Gylte?

Gylte:

Jau då, dei har det sikkert fint.

Bonden:

Glad i grisar… Forstår grisemål…

Gylte:

Det e ikkje noko rart i å vera glad i dyr.

Bonden:

Å? Men grisar?

Gylte:

Eg syns grisar e ålreite dyr, eg.

Bonden:

Syns du det?

Gylte:

Ja, eg kjenner mange kjekke grisar, eg.

(Sylte hysjar på han)

Bonden:

Ja, det e mykje selskap i ein gris.

(Sender meir mat, dei avviser ribba)

I ein god gris. Og veit de kven eg trøystar meg med etter at dei toi unggrisane blei borte?

Gylte og Sylte:

Nei??

Bonden:

Purka!

Gylte og Sylte:

Purka?

Bonden:

Ho som berre ligg der og søv som ein sekk.

Gylte:

Det e nok ikkje så lett.

Sylte:

Nei det e tungt å vera purke.

Bonden:

Purkeliv e trist!

Gylte:

Difor e ei purke

Sylte:

alltid pessimist!

Bonden:

Det trur eg og. Nei, vi kan ikkje sitje her og prate griseprat heile kvelden.

Gylte:

Koffor ikkje?

Bonden:

(Overhøyrer det, skjenkjer oppi juleøl)

Ka e det de to driv med, sånn til dagleg?

Gylte:

Vi driv og… og…

Sylte:

Du har vel høyrt om… Gyldentann?

Bonden:

Gyldentann? Jau, det e klart. Alle har vel høyrt om han?

Sylte:

Professor Gyldentann!

Bonden:

Professor, du! Det e første gong eg ser ein lys levande professor på nært hald. Ja, han ser veldig klok ut. Du har vel lese mange bøker, og du?

Sylte:

Du skulle sett bingen hans! Full av bøker!

Bonden:

Ja, sånn e det oppi senga mi og. Og ka e det du studerer?

Sylte:

Han e spesialist på grisar og grisologi. Og griseviser.

Bonden:

Griseviser òg? Og du då?

Sylte:

Eg berre dirigerer.

Bonden:

Men då kan det jo bli song og musikk her i stova! Eg har trekkspelet ståande.

(Dreg det fram, bles støv av det)

Du professor Gyldentann får bestemme ka for ein vi skal ta!

(Gylte vrir seg, Sylte kviskrar til han, Gylte protesterer)

Ka e det? Vil han ikkje?

Sylte:

Jau då, han e berre så forferdeleg smålåten.

Gylte:

Då kan vi ta… ei grisevise frå Helgeland.

Bonden:

Ja, kom igjen! Mor mi var frå Helgeland.

Song:

Alltid nok av mat i bingen

alle magar står på spreng

Stem no i, stå tett i ringen

La oss synge vårt refreng:


Vi vil vera gode grisar


vi vil syngje bondens pris


Aldri sparkar han og risar


Å, han e vår overgris!

Mat i bingen, det er tingen

Det e tingen for ein gris

Bonden klør så godt med fingen

Her har vi vårt Paradis!


Vi vil vera gode grisar


vi vil syngje bondens pris


Aldri sparkar han og risar


Å, han e vår overgris!

Overgris – supergris

super – over – over – super

superoversupergris!

Bonden:

Ja, det e mange flinke diktarar på Helgelandskysten. Hmm, så dei likte bonden, dei grisane?

Sylte:

Det var fordi bonden likte dei.

Gylte:

Det e ein ting eg lurer på. Ka vil du gjere viss dei to grisane dukkar opp igjen?

Bonden:

Dei to villsvina? Å, då blir eg glad!

Sylte:

Du kjem vel til å slakte dei då?

Bonden:

Nei nei nei. Kan skjønne eg skal ikkje slakte dei!

Sylte:

Ikkje?

Bonden:

Iallfall ikkje før til neste jul. Men du som e professor og alt, no skal du få høyre ei gåte. Veit du koffor grisane aldri seier ”Godt Nytt År” til kvarandre?

Gylte:

Ja.

Bonden:

Å ja.

(Ler usikkert)

Ja, det veit vel du. Litt meir kålrabistappe?

Gylte og Sylte:

Nei takk. Nei takk, eg e stappa.

Bonden:

Ver så snill å eta. Resten går i grisen likevel.

Gylte:

Jaja, det e vel like godt det.

(Tek litt)

Sylte:

No må vi vel tenkje på å gå.

Bonden:

Men kan de ikkje natte over? Ut i denne kulda! De kan ikkje gå slik gardimellom på julafta. Vi kan sitje her og syngje og kose oss.

Sylte:

Jau jau, men vi likar oss best på frifot.

Gylte:

Du skal ha takk for alt.

Bonden:

Kanskje de kjem innom ein gong seinare…?

Gylte og Sylte:

Vi møtest nok igjen. På den eine eller andre måten…

(Dei går)

SCENE 5: I BINGEN

(Gylte og Sylte kler av seg i halvmørket og gøymer finkleda. Fjøsfrakkane på plass på veggen. Purka ligg og søv som før. Gylte og Sylte går på plass i bingen. Døra går opp, lyset på, bonden kjem inn)

Bonden:

Nei, der har vi jo gullgrisane mine! Åj åj.

(Klappar og klør)

Kor har de vore alle desse dagane? Eg har leita og leita. Stakkar marsipangrisane mine, kor tynne de e blitt. Sjå her her de litt julemat. Kålrabistappe og poteter. Eg tenkte purka skulle få det, men når de to e komne igjen, så. Så de kom tilbake til meg? Det e nesten utruleg. Jaja, eg vart ikkje åleine på juleafta likevel. Fekk to trivelege turistar på besøk. Professor Gyldentann og…? Vi sat oppe heile natta, prata og åt, og så song vi

(Ler)

ei grisevise! Den skulle de ha høyrt! Og du purka, du ligg der og purkar. Lurer på ka du drøymer om, dag etter dag. Det e visst ingen ende på draumane dine. Eg må vel snart ta deg med til galten igjen. Livet går sin gang, anten vi vil det eller ei. Jaja, de får leva livet, de då, iallfall fram til neste jul. Godt stell skal de få, det lover eg, ja det lovde eg professor Gyldentann, det var ein som hadde vet på grisar! Sjeldan eg treffer så fornuftige folk. Grisar e ålreite dyr, sa han. Har de ete opp alt? Ja, de var vel svoltne, kan eg tenkje meg. Eg skal hente meir. Alltid nok av mat i bingen, det e no mitt slagord.

(Bonden går, Gylte og Sylte jublar)

Gylte og Sylte:

Eitt år, eitt år! No har vi eitt år på oss!

Sylte:

Ka skal vi bruke tida til?

Gylte:

Alt skal vi finne på! Vi kler oss ut…

Sylte:

og så går vi ut i lag med folka.

Gylte:

Hei, e du her? Koss likte du stykket?

Sylte:

Ja, det var artig. Litt rar slutt, men…

Gylte:

Og neste jul, veit du, då stikk vi av og går på julebesøk!

Song:

Hallo eg heiter Gylte

eg va ein vanleg gris

Eg rusla rundt og tenkte:

”Grynt!?” på grisevis

Men smått om senn

forsto eg det ein dag

at liv og daude

alltid går i lag!


Vi e to glade grisar…


som ein gong blir til sylte


Vi kjem ikkje opp til Paradis


sjølv om vi går på stylte

Vi kjem aldri opp til Paradis

men veit du ka vi kan?

Vi kan leve

leve livet

så lenge det går an!

Vi kan ikkje leve evig

men veit du ka vi kan?

Vi kan labbe

rundt og jabbe

som kone og som mann!

(Purka vaknar av levenet, reiser seg på to for første gong då ho ser at ungane lever)

Purka:

Neimen, Sylte og Gylte, lever de endå? E ikkje jula over?

Gylte og Sylte:

Jau då, jula e over. Men vi lever! Godt nyttår, mor!

(Dei klemmer ho)

Purka:

Godt nyttår, ungane mine! Men… kjem han ikkje snart og…

Sylte:

Jau, han kjem, men han tek oss ikkje.

Gylte:

Vi skal få leve i eitt år til, fram til neste jul.

Sylte:

Minst!

Purka:

Eitt år? Ja, det e då noko. Godt nyttår!

Gylte:

Han e ikkje så verst, bonden.

Purka:

Nei, han song ein song for meg.

Sylte:

Skal vi synge songen vår, om bondens pris?

Gylte:

Ja! Blir du med, purkemor?

(Dei stiller seg opp. Sylte dirigerer med halmstrået)

Song:

Alltid nok av mat i bingen

alle magar står på spreng

Stem no i, stå tett i ringen

La oss synge vårt refreng:


Vi vil vera gode grisar


vi vil syngje bondens pris

Gylte: 

Hysj, han kjem!

Bonden:

Rart, no tykte eg eg høyrde den songen igjen, her innanfrå! Det var jo den same songen som professor Gyldentann og…

(Han tømer oppi grisemat. Purka et. Gylte og Sylte står og ser spent på bonden, som anar samanhengen, men skjønar ikkje. Han går sakte ut. Gylte og Sylte syng resten av songen medan dei kler på seg og går ut i lag med publikum)

SLUTT

